
Antisorgailuen kontuak 

Antisorgailuen inguruko kezkak eta ikerketak aspaldikoak dira gizakiarentzat 

AGURTZANE ORMATZA IMATZ 

Antisorgailuen aurkikuntza eta erabilera ez da, askotan pentsatzen den moduan, XX.mendeko ezaugarri bat. Mende horretan ez da ezer benetan asmatu, zegoena hobetu egin da, eta jakindakoa gizartean modu anitzetan zabaldu dute. Milaka urtetan antisorgailuen erremedioak eta erabilerak oso eremu murriztuetan gorde ziren; hori dela eta, zaila izan da horiek azaleraztea. Baina, ikusiko dugun moduan, ia den-dena asmatuta dago. 

XX. mendeko antisorgailu moderno bakarra, pilula, ez da naturak sorturiko metodorik aitzinenetariko bat baino. 

Orain dela hamarkada batzuk, zientzialariek antisorgailurik naturalenaren bila ematen zuten denbora. Ordurako, 1960ko hamarkadarako, zientzialariek bazekiten emakume bat haurdun ez geratzeko momentu bakarra haurdun zegoenean izaten zela. Haurdun gaudenean, burmuinak agindua ematen dio obulutegiei obulatzeari uzteko haurdunaldia amaitu arte. Emakumeok haurdun ez gaudenean, obulutegietatik ateratzen ditugu obuluak, eta hormonak ere bai. Logika horiei jarraituz, hormonekin egindako produktu bat sortu zuten zientzialariek, burmuina engainatzeko, emakumea haurdun zegoela emateko. Gorputzari hormona sintetikoak emanez gero, obulazioa saihesten zen. Anobulatorioa sortu zuten, orain pilula esaten dioten hori. Gaur egun, partxeak eta baginako eraztunak mekanismo berberarekin funtzionatzen dute. 

Orain dela 4.000 bat urte, emakume egiptoarrek edabe bat erabiltzen zuten haurdun ez geratzeko, eta osagaiak krokodiloaren gorotzak, saguzar fermentatua, eztia eta natroia ziren. Erdi Aroan, pesarioak eta ukendu abortu-eragileak alde batera utzita, beste nahasketa batzuk ere erabiltzen zituzten espermizida modura, gatzarriarekin eta bestelakoekin egindakoak. Edabe hori baginan sartu behar zuten koitoa izan baino lehenago. 

Egun esan dezakegu hori izan zela historiako lehenengo krema espermizida. Hala ere, sasoi horretan ez zen izan oso ezaguna, are gutxiago gazteen artean; krema horiek 1980ko hamarkadan oso arrakastatsuak izan ziren. 

Talmudean -3.000 urteko judutarren Biblian- artilezko edo kotoizko tanpoia azaltzen da; tanpoi hori umetokiaren saman jartzen zen. Egun kautxuzko diafragma esaten dioten antisorgailu lakoa zen. Orain dela bost urtetik hona, Euskal Herriko hegoaldean diafragma lortzea oso zaila da; hainbat bezero iparraldera joan izan behar dira, eta askoz urrunago ere bai. Gehienetan, diafragma eta krema espermizida elkarrekin erabiltzen dira. 

Liburu sakratuen edukiekin jarraituz, Testamentu Zaharrean ageri da antisorgailu modura erabiltzen zutela coitus interruptus edo etendako koitoa. Genesian deskribatzen da, zelan Onanek «bere hazia lurrean» bota zuen, koinata haurdun ez geratzeko. Praktika hori, oro har, gaitzetsi egin zuten. Gaur den egunean, bikote askoren metodoa da, oso segurua ez izan arren. 

KONDOIAK EGIPTOARREN GARAIKOAK. XVII. mendean, Condom higienista ingeles batek bere izena eman zien lehenengo preserbatiboei. Nahiz eta orain dela milaka urte egiptoarrek erabiltzen zituztela jasota egon. Preserbatibo horiek bildotsen eta ahuntzen puxikarekin eginikoak ziren. Egun, latexezkoak edo poliuretanozkoak -latexari alergia diotenentzat- dira, baina ideia hori, ikusten duzuenez, ez da batere berria. 

Jesukristoren denboran, prostituta erromatarrak anfiteatro handien fornix-etan -hortik fornicar hitza- ibiltzen ziren, euren burua nabarmendu nahian, bezeroak eureganatzeko. Euren bezeroak hartu baino lehenago uretan diluitutako ozpinarekin dutxa baginalak hartzen zituzten prostitutek. Horrela, baginaren PHa aldatzen zuten espermatozoideen mugikortasuna oztopatzeko. 

Hipokratesek Kristo aurreko IV. mendean oso teknika interesgarri bat azaldu zuen: berunezko hodi baten bitartez antisorgailu txiki batzuk sartzea umetoki barruan. Eta Hipokrates izango zen egungo UGB-ren (DIUaren) aita, baldin eta aurkitu izan ez balituzte marfilezko eta hezurrezko zati batzuk Egiptoko momia batzuen umetoki barruan. 

Afrikako tuaregek gameluen umetokietan errekarri txikiak sartuz, milaka urteko ohiturari eusten diote, desertuko ibilbide luzeetan gameluak haurdun ez geratzeko. 

Sioux gerrariek biluzik eta eguzkitan haitz baten gainean etzanda edo suaren aurrean kukubilko jarrita orduak eta orduak ematen zituzten. Teknika horren bitartez, barrabilen tenperatura igotzen zuten espermatogenesia -espermatozoideen fabrikazioa- oztopatuz. Hots, barrabilek espermatozoideak egiteko 35 graduko tenperatura izan behar dute. Tenperatura horri eusteko, kanpoko hotza handia denean barrabilak gorputzaren kontra igotzen dira, eta barrabil zorroa edo eskrotoa barrabiletara itsasten da; alderantziz, beroa handia denean, eskrotoa zabaltzen da, eta barrabilak jaisten dira. 

Zalantzarik gabe, arazo asko saihestuko lirateke abortuari, nahigabeko haurdunaldiari eta gaixotasunen inguruan eztabaidatzen gastatzen dugun energiaren erdia xahutuko bagenu kontrazepziozko eraginkortasuna hobetuz; esan nahi baita, behar den moduko sexu heziketaren bidez, antisorgaluei buruzko ikerketa askeagoa eta zabalagoa eginez, informazioa hobeto plazaratuz, gai horien inguruko formakuntza segurtatuz... 

Efesoko Soriano medikuak gauza bera esan zuen, eta penagarria da 2.200 urte gerorago esan behar izatea... 

